
Nodyn O GyfarwyddYD AR  

Ddynodi eglwys yn ddiangen
Amlinellir y drefn ar gyfer dynodi eglwys yng ddiangen yn y Rheoliadau Eglwysi Diangen yng nghyfrol 2 o’r Cyfansoddiad.

Cychwynnir ar y broses fel arfer o ganlyniad i benderfyniad gan y Cyngor Plwyf Eglwysig ond, mewn rhai amgylchiadau, gellir ei hargymell gan yr Esgob, yr Archddiacon neu Bwyllgor Eglwysig a Bugeiliol yr Esgobaeth yn dilyn ymgynghoriadau â’r Periglor a’r Wardeniaid neu aelodau o’r gynulleidfa. 

Anodd yw barnu’r amseru ar gyfer dynodi eglwys yn ddiangen, ond mae’n fuddiol medru darogan a pharatoi at benderfyniad o’r fath cyn i’r gynulleidfa sy’n addoli yno gael ei llethu gan faich problemau ariannol neu boblemau ynglŷn â chynnal a chadw’r adeilad a cholli golwg ar amcan ganolog yr eglwys sef cenhadu ac ymestyn allan i’r gymdeithas. Mae nodyn cyfarwyddyd Corff y Cynrychiolwyr, “Ystyried Anghenion Adeiladau Eglwys yn y dyfodol”, yn amlinellu’r broses archwilio i blwyfi ei dilyn a’i hailystyried o dro i dro, a’i nod yw cynorthwyo plwyfi ac esgobaethau i gynllunio at y dyfodol. Fe’i bwriedir hefyd i’w ddefnyddio pan fo Cyngor Plwyf Eglwysig yn cael cais i ystyried sut i ddefnyddio enillion yn dilyn gwerthiant adeilad eglwysig.

Mewn rhai esgobaethau, daeth yn arferol cyhoeddi fod eglwys wedi ei chau cyn  dynodi ei bod yn ddiangen, am fod hynny’n rhoi amser i ystyried ac i wneud  trefniadau manwl parthed cynnwys etc.  Nid oes unrhyw arwyddocâd Cyfansoddiadol fodd bynnag i ‘gau’ eglwys. Ei dynodi’n ddiangen sy’n dod â swyddogaeth eglwys fel man addoliad i ben ac yn trosglwyddo cyfrifoldeb dros yr adeilad i Gorff y Cynrychiolwyr.

Wedi dynodi adeilad yn ddiangen, dim ond trwy drefniant rhwng y perchennog newydd a Chorff y Cynrychiolwyr y gellir cynnal gwasanaethau crefyddol ynddo. Os yw Pwyllgor Eglwysig a Bugeiliol, Cyngor Plwyf Eglwysig, neu ryw barti arall yn dymuno gwneud defnydd o’r fath o’r adeilad, yna dylid ymgynghori â Chorff y Cynrychiolwyr ar y cychwyn cyntaf.

Rôl Pwyllgor Eglwysig a Bugeiliol yr Esgobaeth

Y Pwyllgor Eglwysig a Bugeiliol sy’n cydlynu’r broses sy’n arwain at ddynodi eglwys yn ddiangen. Unwaith y penderfynir paratoi at ddynodi eglwys yn ddiangen, bydd y Pwyllgor yn mynd ati i gynnal yr ymgynghoriadau a amlinellir yn y Rheoliadau Eglwysi Diangen. Mae’r ymgynghoriadau yn cynorthwyo’r Pwyllgor i sicrhau mai dynodi’r eglwys yn ddiangen yw’r penderfyniad cywir.

Mewn ymgynghoriad â’r Cyngor Plwyf Eglwysig, y Pwyllgor Eglwysig a Bugeiliol sy’n gyfrifol am wneud argymhellion i Gorff y Cynrychiolwyr parthed dyfodol cynnwys yr eglwys, gan geisio yn y lle cyntaf restr eiddo oddi wrth yr Ebrwyad a’r wardeniaid. Wedi derbyn yr argymhellion, bydd Corff y Cynrychiolwyr yn nodi a yw’n fodlon arnynt neu a oes angen gwybodaeth bellach. Os oes eitemau i fynd i eglwysi eraill yn y plwyf, y mae hyn fel arfer yn broses rwydd a seml. Gydag eitemau sy’n weddill, bydd angen i’r Pwyllgor asesu a ellir defnyddio’r eitemau hynny mewn eglwysi eraill yn yr esgobaeth neu’r dalaith, neu a fyddai’n addas eu gwerthu.  Wrth gyflawni’r swyddogaeth hon, rhaid i’r Pwyllgor ystyried cyngor y Pwyllgor Ymgynghorol Esgobaethol.

Os ystyrir ei bod yn addas gwerthu’r eitemau sy’n weddill, bydd angen i’r Cyngor Plwyf Eglwysig gael caniatâd hawleb a chydymffurfio â chôd ymarfer Corff y Cynrychiolwyr ar gael gwared â chynnwys (gweler Atodiad A).

Gall dyfodol yr organ neu’r clychau fod yn anodd i’w datrys. Wedi derbyn cyngor gan y Pwyllgor Ymgynghorol Esgobaethol neu ymgynghorydd penodedig, dylai’r Pwyllgor gysylltu â’r Cwmni Organau Diangen a Chymdeithas Clochyddion yr Esgobaeth, gyda golwg ar ddarganfod cartref amgen neu brynwr i’r eitemau hyn. Gall hyn gymryd cryn amser a dylid gwneud cyswllt yn gynnar yn y broses, pryd bynnag y bo modd gwneud hynny.

Wedi i’r Pwyllgor gael ei fodloni mai dynodi eglwys yn ddiangen yw’r penderfyniad cywir, ac i unrhyw eitemau y penderfynwyd eu symud ohoni gael eu symud o’r eglwys, gofynnir i’r Esgob gadarnhau dynodi’r eglwys yn ddiangen.

Swyddogaeth yr Ebrwyad a’r Wardeniaid / Cyngor Plwyf Eglwysig

Bydd yr Ebrwyad a’r wardeniaid yn cael cais i baratoi rhestr eiddo o gynnwys yr eglwys a nodi pa eitemau yr hoffai’r Cyngor Plwyf Eglwysig eu cadw i’w defnyddio mewn eglwys arall yn y plwyf. 

Rhaid cael caniatâd hawleb ar gyfer mynd â’r eitemau o’u cartref presennol a’i rhoi mewn eglwys arall. Os bwriedir tynnu celfi, dylid bod yn ofalus na wneir niwed i’r adeilad ei hun, ac oni ellir osgoi gwneud rhywfaint o niwed, dylid gwneud darpariaeth yn y cais hawleb ar gyfer trwsio. Os bwriedir tynnu ffenestr liw, dylid darparu ffenestr arall yn ei lle. Os yw eitemau yn mynd i eglwys arall, dylid diweddaru rhestr eiddo’r eglwys sy’n derbyn i ddangos hynny.

Yn ddarostyngedig i ganiatâd hawleb a’r côd ymarfer ar gyfer gwaredu cynnwys, gellir gwerthu unrhyw eitemau sy’n weddill. Gellir cael copïau o’r Côd Ymarfer oddi wrth Adran Eiddo Corff y Cynrychiolwyr.  Os oes unrhyw eitemau i’w symud allan, naill ai i gartref newydd neu i’w gwerthu, dylid gwneud hynny cyn dynodi’r adeilad yn ddiangen,oni chytunir yn wahanol, mewn ysgrifen, gyda Chorff y Cynrychiolwyr.

Unwaith y dynodir eglwys yn ddiangen, dylid trosglwyddo’r Cofrestrau Priodas i ofal Cofrestrydd yr Awdurdod Lleol a’i hysbysu fod yr eglwys wedi ei dynodi’n ddiangen. Dylid darllen y mesuryddion a rhoi gwybod i’r darparwyr cyfleusterau nad yw’r adeilad bellach yn cael ei ddefnyddio ac y dylid anfon unrhyw anfonebau yn y dyfodol at Gorff y Cynrychiolwyr, sydd bellach yn gyfrifol am reoli’r eglwys, gan gynnwys y cyfrifoldeb am yswiriant. Dylid nodi, fodd bynnag, os yw esgobaeth yn cau eglwys cyn iddi gael ei chyhoeddi’n ddiangen, fod y cyfrifoldeb am reoli’r adeilad  yn parhau gyda’r Cyngor Plwyf Eglwysig nes bod yr eglwys yn cael ei dynodi’n ddiangen. Yr unig eithriad yw fod yr esgobaeth yn dod yn gyfrifol am yswiriant. 

Os oes mynwent ynghlwm wrth yr eglwys, bydd honno’n parhau o dan reolaeth y Cyngor Plwyf Eglwysig, a dylid trefnu yswiriant gyda Grŵp Yswiriant yr Ecclesiastical.

Swyddogaeth Corff y Cynrychiolwyr

Bydd Corff y Cynrychiolwyr yn paratoi adroddiad ar yr hawliau cyfreithiol sydd ynghlwm â’r eglwys ac unrhyw gyfyngiadau neu amodau dychwelyd a allai effeithio ar ddyfodol yr adeilad. Hysbysir y Pwyllgor Eglwysig a Bugeiliol os ystyrir fod  unrhyw ffactorau y dylid eu datrys cyn cyhoeddi adeilad yn ddiangen.

Gall Corff y Cynrychiolwyr wneud sylwadau hefyd ynglŷn â dyfodol y cynnwys.

Swyddogaeth y Pwyllgor Ymgynghorol Esgobaethol

Bydd y Pwyllgor Ymgynghorol Esgobaethol yn cael cais i wneud sylwadau ar bwysigrwydd neu rinweddau’r eglwys a’i chynnwys, yn arbennig felly’r organ, y clychau a’r gwydr lliw. Bydd y cyngor hwn o gymorth i’r Pwyllgor Eglwysig a Bugeiliol wrth iddo ystyried dyfodol yr eglwys a’i chynnwys.

Ymgynghorir â’r Pwyllgor hefyd ar unrhyw gais am ganiatâd hawleb i drosglwyddo eitemau o eglwys wedi ei chau i un arall, neu, os ydynt yn weddill, i’w gwerthu. Pan fo eglwysi wedi eu rhestru, bydd yn rhaid ystyried yn ofalus unrhyw gais i symud  celfi ac addurniadau, ac fe all y bydd yn addas i eitemau pwysig aros yn eu lle nes bo’r defnydd a wneir o’r adeilad yn y dyfodol yn wybyddus. Mewn rhai achosion prin, lle bo perygl y bydd eglwys yn cael ei fandaleiddio, gall y Pwyllgor Eglwysig a Bugeiliol benderfynu mai’r peth gorau i’w wneud yw symud eitemau o’r fath er mwyn eu cadw’n ddiogel, a gellir cyfiawnhau rhoi caniatâd hawleb dros dro os gellir eu symud dros dro heb beri niwed ac os oes darpariaeth ar gyfer eu storio’n ddiogel.

Yn dilyn dynodi’r eglwys yn ddiangen

Polisi Corff y Cynrychiolwyr yw ceisio gwerthu eglwysi a ddynodwyd yn ddiangen, er mwyn trosglwyddo’r cyfrifoldeb dros yr adeilad a chodi arian at eglwysi a ddefnyddir. Unwaith yr hysbysir fod eglwys i’w dynodi’n ddiangen, gwneir ymholiadau parthed defnydd arall posibl i’r adeilad, a chyfarwyddir syrfëwr siartredig i lunio argymhellion parthed gwerthiant. Fel elusen, rhaid i Gorff y Cynrychiolwyr weithredu’n gyson â’r gyfraith elusen, sy’n rhoi rheidrwydd ar ymddiriedolwr i sicrhau’r telerau gorau, o fewn rheswm, yn unol ag argymhellion syrfëwr siartredig. 

Mae gan ymddiriedolwyr Corff y Cynrychiolwyr, ar ffurf y Pwyllgor Eiddo,  gyfrifoldeb am bob penderfyniad a wneir ar ddyfodol yr eglwys. Ni ddylid cynnal unrhyw drafodaethau, na chreu cynlluniau i ddefnyddio’r eglwys na’r safle, heb gydsyniad Corff y Cynrychiolwyr. Dylid cyfeirio unrhyw barti sy’n mynegi diddordeb yn yr eiddo cyn ei ddynodi’n ddiangen at Adran Eiddo Corff y Cynrychiolwyr.  

Os bydd eglwys yn cael ei gwerthu’n ddiweddarach, fe weinyddir enillion net y gwerthiant yn unol â’r Rheoliadau Gwerthu Eglwysi. Yn y rhelyw o achosion, golyga hyn y bydd cyllid ar gael at ddarparu eglwys newydd neu addasu eglwys neu eglwysi sy’n bodoli eisoes yn y plwyf. Hysbysir y Cyngor Plwyf Eglwysig pan gwblheir y  gwerthiant, a dylai’r Cyngor Plwyf Eglwysig hysbysu Corff y Cynrychiolwyr am  unrhyw argymhellion ar gyfer defnyddio’r enillion. 

Mewn achosion lle yr ystyrir fod yr eglwys o diddordeb pensaernïol neu hanesyddol nodedig,  neu ei bod wedi ei rhestru yn radd 1 neu 2*, mae’n bosibl y gellir ei mabwysiadu dan y Drefn Eglwysi Diangen, a gyllidir gan Cadw a Chorff y Cynrychiolwyr ac a weinyddir gan Gyfeillion yr Eglwysi Digyfaill.  

NODER:  Mae’r Cyfansoddiad yn pennu terfynau amser pendant ar gyfer pob cam o’r broses o ddynodi eglwys yn ddiangen. Nid yw’n hanfodol cydymffurfio â’r rhain – mae’n bwysicach fod y broses yn cael ei dilyn mewn modd effeithiol.  Mewn rhai achosion bydd modd cwblhau’r cyfan o fewn amser byrrach. Mewn achosion eraill, bydd angen ymgynghori ehangach, a bydd yr amserlen yn llithro o’r herwydd.   Bwriad y nodyn hwn yw canolbwyntio ar y swyddogaethau a’r prosesau.   

ATODIAD A

CÔD YMARFER AR GYFER GWAREDU CYNNWYS EGLWYSI

Pan fo plwyf yn dymuno gwaredu cynnwys eglwys, naill ai at ddibenion aildrefnu neu yn dilyn cau eglwys, dylai’r Cyngor Plwyf Eglwysig ymgynghori â Phwyllgor Eglwysig a Bugeiliol yr Esgobaeth. 

Pan fo eglwys yn cau, dylid darparu rhestr eiddo yn unol â’r Rheoliadau Eglwysi Diangen, yng Nghyfrol 2 o’r Cyfansoddiad. Os oes eitemau dros ben, fe drosglwyddir rhai ohonynt i eglwysi eraill yng ngofal Corff y Cynrychiolwyr, a’u hychwanegu at lyfr log, tirlyfr neu restr eiddo yr eglwysi hynny. Gellir cadw eraill at ddefnydd yr esgobaeth neu’r dalaith yn y dyfodol.

Pan fo eitemau i’w gwerthu, dylid gwneud cais i Gorff y Cynrychiolwyr, fel y perchennog. Caniateir i’r Pennaeth Gwasanaethau Eiddo awdurdodi’r gwerthiant os boddheir y canllawiau canlynol, 


(a)
fod amodau Adran 26 Pennod 3 yn y Cyfansoddiad ynglŷn ag unrhyw eitem a ddefnyddid at ddibenion addoli wedi eu cadw.


(b)
 fod y Rheoliadau ynglŷn â Llestri Eglwysig wedi eu cadw.

(ch) nad yw Pwyllgor Eglwysig a Bugeiliol yr Esgobaeth yn gwrthwynebu, a bod caniatâd hawleb wedi ei dderbyn.

(d) fod y Cyngor Plwyf Eglwysig yn cefnogi’r cais i Gorff y Cynrychiolwyr, ac naill ai wedi sicrhau prisiad proffesiynol  gan arbenigwr annibynnol, neu ynteu’n ceisio’r pris gorau trwy hysbysebu yn y wasg (gweler isod*).

(ad) fod disgwyl i werth gros yr enillion o’r gwerthiant fod yn llai na £5,000

Rhaid i’r defnydd y bwriada’r plwyf ei wneud o’r enillion dderbyn caniatâd y Pwyllgor Eiddo.

Oni foddheir pob un o’r amodau hyn, rhaid cael caniatâd y Pwyllgor Eiddo cyn gwerthu dim. 

*Yn y rhelyw o achosion, lle bo nifer o eitemau o werth sylweddol, bydd disgwyl y ceisir sawl dyfynbris oddi wrth gwmnïau achub pensaernïaeth a deunyddiau eglwysig, yn ogystal â ffynonellau lleol, i sicrhau’r pris gorau.  Mae ebay yn ddewis arall, lle bo gan blwyf adnoddau cyfrifiadurol.

Mewn achosion lle bo eglwys wedi ei dynodi’n ddiangen, bydd Corff y Cynrychiolwyr fel arfer yn gwneud trefniadau ar gyfer gwerthu unrhyw eitemau sy’n weddill oni wneir cais fel arall gan y Cyngor Plwyf Eglwysig.


